
   Кĕрлесе тăрать Кипек пасарĕ.

Çав ĕнтĕ, шăв-шавсăр пасар çук.

Тем чухлех юр-вар е кишĕр-çарăк.

Ак сĕнет пĕр арăмĕ сар çу.

Хăй каларăш, çăвĕ шутсăр тутлă.

Ик çур уйăх чĕресре, кур-ха.

Нӳхрепрен кăларнă тин, пухутлă, —

Турра шĕкĕр, сутлăх та пур халь...



Калаçать инке хавассăн питĕ.

Кĕлетки ун — йăрăс хыр вулли.

Шурăм пуç пек çуталать сăн-пичĕ,

Сар çу евĕр ирĕлет кулли.



Ан шутлах тем, эп сывларăм ассăн.

Куç илми пăхуçăн сан çине.

Шурă питлĕ аппана курсассăн

Аса илтĕм хамăн аннене.



Сан пекех сăпайлă та хитреччĕ,

Сăмахпа пĕлместчĕ такăна.

Пĕр тытсассăн — виççĕшĕн ĕçлетчĕ.

Пурăнатчĕ пирĕншĕн кăна.



Сахал мар вăл курнă, терчĕ-хурĕ

Пулнă-çке.

Пĕлетĕн-и, аппа,

Вăл мана вĕрентрĕ те çын турĕ

Çу сутса пуçтарнă укçапа.



Парăм, парăм... Ах, мĕнпе-ши татăп?

Тав сăмахĕ калăп хамăнне.

Паян эпĕ сăввăмра мухтатăп

Аннесен сар çу пек кăмăлне.

  